
1 Pedr_(25)

1 Pedr 4: 7-11

7 Bydd popeth yn dod i ben yn fuan. Felly cadwch eich meddwl yn glir ac yn effro wrth weddïo. 8 Yn bwysicach na dim, daliwch ati i ddangos cariad dwfn at eich gilydd, am fod cariad yn maddau lot fawr o bechodau. 9 Agorwch eich cartrefi i’ch gilydd – bod yn groesawgar, a peidio cwyno. 10 Mae Duw yn ei haelioni wedi rhannu rhyw ddawn neu’i gilydd i bob un ohonoch, a dylech wneud defnydd da ohoni trwy wasanaethu pobl eraill. 11 Dylai pwy bynnag sy’n siarad yn yr eglwys ddweud beth mae Duw am iddo’i ddweud. Dylai pwy bynnag sy’n gwasanaethu pobl eraill wneud hynny gyda'r nerth mae Duw yn ei roi. Wedyn bydd Duw yn cael ei ganmol a'i addoli drwy'r cwbl, o achos beth wnaeth Iesu Grist. Ie, fe sydd biau’r anrhydedd i gyd, a'r grym hefyd, a hynny am byth! Amen!
Dal ati i annog y Cristnogion i fod yn wahanol mae Pedr, drwy eu hatgoffa eto fod y byd hwn am ddod i ben. Does neb yn gwybod pryd, ond mae’r dydd yn dod pan ddaw Iesu Grist yn ôl, a rhaid i Gristnogion fod yn effro a pharatoi ar ei gyfer drwy weddïo a dal ati i fyw bywydau sy’n wahanol i bobl sydd ddim yn credu.  
Roedd Pedr wedi dweud yn barod wrth y Cristnogion am ddod ymlaen â’i gilydd, ac mae’n dal i bwysleisio hynny yma. Wrth garu ei gilydd o waelod calon (1:22) byddai Cristnogion yn ei chael hi’n haws i faddau i’w gilydd ac i gyd-dynnu. Roedd Pedr yn annog Cristnogion i fod yn ffrindiau da i’w gilydd, i ymweld â’i gilydd a bod yn groesawgar.  Roedd o’n eu hannog i ddefnyddio eu doniau er lles pobl eraill.

Unwaith eto, Duw drwy ei Fab Iesu Grist sydd yn y canol – defnyddio’r doniau mae Duw wedi eu rhoi; cyflwyno’r neges mae Duw wedi ei rhoi; gwasanaethu eraill gyda’r nerth mae Duw wedi ei roi – er mwyn cyflawni holl bwrpas bywyd y Cristion,  sef canmol ac addoli Duw am beth wnaeth Iesu Grist. 
Siarad â Christnogion mae Pedr, ac mae ei neges yr un mor berthnasol heddiw. Petai pob Cristion yn byw fel mae Pedr yn dweud, oni fyddai capeli ac eglwysi’r wlad yn cael eu trawsnewid! Byddai Cristnogion yn rhoi Crist yn y canol, yn caru eu cyd-Gristnogion, ac yn sicr byddai’r cariad hwnnw yn glir i eraill ei weld. 

Yn amlwg does dim yn fwy pwysig i Pedr na rhoi’r diolch a’r anrhydedd teilwng i Iesu.

